LOKALHISTORISKE DAGAR  2013

Dei lokalhistoriske dagane og årsmøtet for Hordaland sogelag vart i år haldne 16. og 17.mars 2013 i Tyssedal med Hardanger Historielag som vertskap.


Me møttest i konferansesenteret Statskraftstova i Tyssedal for lunsj og registrering.

Leiar i Hordaland sogelag, Else Marie Kind Hevrøy, ynskte deltakarane velkomne, og gav ei god orientering om soga og verksemda til Hordaland sogelag. 


Leiar i Hardanger Historielag, Marit Bleie Mannsåker, ynskte velkommen til Tyssedal, og gav oss eit oversyn over historielaget, som i år er 105 år. Mellom anna orientert ho om regionssoga for Hardanger, som kjem ut med 3 bind hausten 2013, og som Hardanger Historielag står som utgjevar av. 


Tenesteleiar kultur, Nina Kongtorp, ynskte velkommen til Odda kommune, som i 2013 kan feira 100 års jubileum.  Dette vil verta feira på mange måtar.


Arkivar Brita Jordal ynskte velkommen og gav ei historisk orientering om industrieventyret i Tyssedal / Odda, som tok til med utbygging av A/S Tyssefaldene i 1908. Tyssedal kraftverk, som ved starten var Europas største, vart freda i år 2000. Norsk Vasskraft- og Industristadmuseum (NIVM) formidlar historien til kraftverket. I dette høve vart vist biletspelet Industrieventyret, og”Tysso kalypso”. Her er eit rikt digitalisert fotoarkiv etter utbygginga og industrien i området. Det vart deretter ei svært interessant omvising i den vakre og restaurerte kraftstasjonen, saman med bygningar i fjellsida og røyrgata.


Direktør for NVIM Randi Bårtvedt heldt foredraget ” From the hottest heat to the coldest cold”, vasskraft og industrihistorie i verdsklasse, vår europeiske industriarv. Produksjon av elektrisk kraft i Tyssedal, gjorde industriutbygging i Odda mogeleg. Først kom 

Smelteverket, eller karbid- og cyanamidfabrikken. Det var stor trong for karbid til lyktene i gruvene ute i verda, og dette vart skapt ved å smelta saman kalkstein og koks. Vidare var det stor trong for kunstgjødning. På 1,5 år var fabrikkane bygde og utskipingshamna komen på plass. I 2003 gjekk fabrikken konkurs, og det har stått strid om freding eller riving av bygningane på industriområdet. Dette er eit spørsmål som Bårtvedt er svært oppteken av, ut frå tanken om å få kraftanlegget og fabrikken inn på lista over Unesco si liste over verneverdige industrianlegg.


Før industrireisinga tok til i Odda / Tyssedal var Odda eit kjent reisemål i Hardanger. Dette gav historikar Knut Markus ei god orientering om i foredraget ”Mellom enkle innfødde og ville fjell”, som handla om reiselivet i Hardanger på 1800-talet.  Han tok føre seg engelske reiseskildringar frå første halvdel av 1800-talet og framover, som er ei blanding av fiksjon og fakta. Prosten Niels Hertzberg (1759 – 1841) var kjend for å ta i mot reisande overnattingsgjester på prestegarden sin i Lofthus, slik det går fram av gjesteboka hans frå 1804 - 1831. Seinare kom det skysstasjonar, gjestgjevarstader og hotell i Kinsarvik / Ullensvang prestegjeld, som Odda sokn var ein del av, før det vart eigen kommune i 1913. Dampbåtferdsla tok til, ”Lordabåtane” kom frå England og keisarskip frå Tyskland, med den tyske keisaren, som var fleire gonger innom Hardanger og Odda. Til Hardanger kom også norske kunstnarar innan kunstmåling, musikk og ordkunst. 


Det vart overnatting og festmiddag på Tyssedal Hotell, som også er kjend for å ha ei fin samling av maleri av kjende kunstnarar på veggane. Dei fleste måleria er av Nils Bergslien. Hotellvertinna gav dei frammøtte ei interessant innføring i historia rundt mange av måleria.  Visevert for kvelden var Guttorm Rogdaberg, som med si erfaring som kjøkemeister og tradisjonar med soger og viser gjorde at bordseta vart svært munter og vellukka.


Sundag 17. mars var det først årsmøte ( sjå eigen protokoll)  før dei frammøtte vart samla til ein interessant busstur gjennom Odda og Tyssedal. Forfattar og journalist Eva Røyrane, kjend for boka ”Fabrikkbyane i Hardanger ” var guide, og 

gav informasjon om arkitektar og bygningar, som var bygde opp for dei tilsette og eigde av bedriftene. I ettertid er dei fleste av desse selde til private eigarar.  Klasseskilnaden mellom dei tilsette i bedriftene viste att i bygningsmassen, både når det galdt plassering, storleik på huset og uteområde. Den eldste bustadmassen i tettstaden Odda ligg nede ved sjøen, og er frå tida før industrien kom til bygda.  Turen gjekk vidare til Tyssedal, der det også vart gjeve god informasjon om arkitektur og bustadområde. 


Undervegs var me også innom Ungdomshallen, som var reist av det frilynde ungdomslaget i Odda i 1907.  Då den store og velkjende trebygningen Hotell Hardanger  vart riven midt på 1970-talet vart dei fine utskorne tre-relieffa av trekunstnaren Lars Kinsarvik tekne vare på. Desse var utsmykkinga i den store matsalen på hotellet.  No omkransar dei med om lag 40 m veggane i Ungdomshallen i Odda.  Godt å sjå at desse verdiane er tekne vare på, og har vorte gjenbrukte i den frå før fint måla og innreia Ungdomshallen.   


Tilbake til hotellet vart det servert ein god lunch, og så var dei lokalhistoriske dagane og årsmøtet 2013 over.  Me takkar Hardanger Historielag for eit svært godt opplegg og god gjennomføring av dagane. 

